
飛到位    潘艷姿
    細漢若是想卜去遠路，阿嬤道會講一句：『你若有才調，展翅飛去也！』，伊的口氣，是認為囝仔人無才調！但是即句話若認真加體會，實在真有意思，換一句話道是：『你若有翅，你道會當飛』！
    是卜安怎即會當有一副『翅』？幸福的人，含『金湯匙』來出世，彼支金湯匙道是伊的翅；福氣的人有一粒『金頭腦』，彼粒金頭腦道是伊的翅；好運的人，得著貴人鼓勵，翅股會硬，道有才調飛；原來鼓勵人的話，嘛是一付翅！
    犯勢有人會怨歎：是安怎我無一支金湯匙？嘛無一粒金頭腦？但是上無無你有一個『金嘴』，金嘴會當鼓勵別人，嘛通祝福加己！
    以後，不管啥人加你講：想卜去佗。拜託莫加伊講：「你若有才調，展翅飛去也！」，至少加伊講：「你若有翅，你道會當飛」，上好加伊講：『我相信你，一定有才調飛到位』，祝福所有想卜飛的朋友，攏有才調飛到位！
